
Днямі прэм'ер-міністар Беларусі Сяргей Сідорскі 
паведаміў пра вынікі эканамічнага разьвіцьця краіны 
ў першым квартале 2008 году. У прыватнасьці, валавы 
ўнутраны прадукт павялічыўся на 10,5% пры гадавым 
прагнозе 11%. Сідорскі назваў і шэраг іншых 
паказчыкаў, якія, на ягоны погляд, сьведчаць пра 
станоўчыя тэндэнцыі ў эканоміцы. Паводле зьвестак 
прэм'ера, рост прамысловай вытворчасьці за квартал 
склаў 113,6%, сельскагаспадарчай вытворчасьці — 
106,8%, інвэстыцый у асноўны капітал — 120%.

Таксама, паводле папярэдніх зьвестак міністра 
эканомікі Мікалая Зайчанкі, Беларусь можа выйсьці па 
выніках першага кварталу на станоўчае сальда 
замежнага гандлю ў памеры каля 20 млн. даляраў.

Варта нагадаць, што летась адмоўнае сальда замежнага 
гандлю Беларусі склала велізарную для краіны лічбу — 
2,75 млрд. даляраў. Гэта стала прадметам вялікай 
заклапочанасьці ўраду. Як зазначаюць незалежныя 
экспэрты, пэўны прагрэс сёлета дасягнуты найперш за 
кошт таго, што наладзіліся пастаўкі нафты з Расеі і, 
адпаведна, рэзка вырас экспарт беларускіх 
нафтапрадуктаў. У прыватнасьці, за студзень 2008 году 
ў параўнаньні зь леташнім студзенем краіна павялічыла 
экспарт нафтапрадуктаў адразу на 72,8% — да 1,474 
млн. тон. Таксама імкліва растуць цэны на калійныя 
ўгнаеньні і мэталы, што зьяўляюцца важнымі 
артыкуламі беларускага экспарту. Такім чынам, робяць 
выснову экспэрты, паляпшэньне паказчыкаў замежнага гандлю тлумачыцца найперш 
спрыяльнай замежнаэканамічнай кан'юнктурай. Аднак гэтую тэндэнцыю, падкрэсьліваюць 
яны, нельга лічыць устойлівай.

У прыватнасьці, эканаміст Яраслаў Раманчук зазначае, што ніякіх прарываў на новыя 
рынкі, якасных зьменаў у структуры экспарту не адбылося і таму рана казаць, што па 
выніках году ўдасца зьнізіць дэфіцыт гандлёвага балянсу. У прыватнасьці, на думку 
экспэрта, Беларусь неўзабаве можа ў значнай ступені страціць пазыцыі на расейскім рынку, 
калі ня здолее перайсьці на экспарт высокатэхналягічнай прадукцыі, бо расейскія 
спажыўцы з ростам дабрабыту пачынаюць аддаваць перавагу іншым замежным брэндам.

Акрамя таго, зьвяртае на сябе ўвагу тое, што інфляцыя па выніках першага кварталу склала 
ў Беларусі 4,1%. Гэты паказчык меншы, чым у Расеі (4,8%) ды на Ўкраіне (звыш 9%), аднак 
большы, чым прагназаваў беларускі ўрад. Незалежныя экспэрты лічаць, што гадавую 
інфляцыю ня ўдасца ўтрымаць у межах афіцыйнага прагнозу (6–8%). Паводле прагнозу 
былога кіраўніка Нацыянальнага банку Станіслава Багданкевіча, па выніках году нават 
афіцыйны паказчык інфляцыі можа скласьці каля 15%. Рэальная ж інфляцыя, на думку 

экспэрта, значна большая, чым сьведчыць Міністэрства статыстыкі, бо ягоная мэтодыка 
падліку не зусім карэктная.

На думку незалежнага палітоляга Валера Карбалевіча, сёньня беларускае грамадзтва 
ўступіла ў эру спажываньня, і кіраўніцтва краіны зможа ўтрымаць палітычны статус-кво 
толькі пры ўмове працягу спажывецкага буму, забясьпечанага ў значнай ступені за кошт 
эканамічных прэфэрэнцый з боку Расеі.

Аднак пагрозы Масквы значна падвысіць з 2009 году кошты пастаўлянага газу ствараюць 
рызыку ня толькі эканамічнага крызысу, але і паўзучай інкарпарацыі. Прадстаўнікі 
"Газпраму" адкрыта заяўляюць, што ўмовай пастаўки таннага газу ёсьць згода Менску на 
канфэдэрацыю з Расеяй. На практыцы гэта можа азначаць этап паглынаньня Беларусі.

Але пакуль што беларускае кіраўніцтва выкарыстоўвае тую акалічнасьць, што расейская 
кіроўная эліта заклапочаная ўнутранымі праблемамі ў зьвязку з выбудоўваньнем новай, 
"дзьвюхгаловай" канфігурацыі ўлады (абраны прэзыдэнт Мядзьведзеў і будучы моцны 
прэм'ер Пуцін). На тле цяперашняга зацішша на "ўсходнім фронце" Менск можа дазволіць 
сабе працяг канфрантацыі з ЗША, што суправаджаецца і ахаладжэньнем ягоных стасункаў 
з Эўропай.

Так, на брыфінгу 17 красавіка прадстаўнік беларускага МЗС нагадаў, што Менск чакае ад 
Вашынгтону выкананьня патрабаваньня аб дадатковым скарачэньні дыпляматычнага 
пэрсаналу амэрыканскай амбасады — да сямі чалавек. Раней, у сакавіку, ЗША ўжо мусілі на 
патрабаваньне беларускага боку адклікаць з краіны амбасадарку Карэн Сьцюарт і 17 
дыпляматаў, то бок палову дыпляматычнага пэрсаналу. Умовай нармалізацыі стасункаў 
Менск вылучае скасаваньне ўведзеных ЗША эканамічных санкцый супраць канцэрну 
"Белнафтахім".

16 красавіка беларускі МЗС скрытыкаваў прынятую Парлямэнцкай асамблеяй Рады Эўропы 
рэзалюцыю па Беларусі, якая "грунтуецца на перакручаных зьвестках, контрпрадуктыўная 
паводле сваёй сутнасьці ды не спрыяе наладжваньню рэальнай супрацы і дыялёгу". 
У згаданай рэзалюцыі ПАРЭ заклікае Беларусь неадкладна ўвесьці мараторый на 
сьмяротнае пакараньне, а таксама адмяніць артыкул 193-1 Крымінальнага кодэксу, які 
прадугледжвае да двух гадоў турмы за дзейнасьць ад імя незарэгістраванай арганізацыі. 
Рэзалюцыя прынятая ў выніку абмеркаваньня дакладу кіпрскага дэпутата Хрыстаса 
Пургурыдэса аб злоўжываньнях у сыстэме крымінальнага правасудзьдзя Беларусі.

Змрочнай ілюстрацыяй актуальнасьці ўзьнятых ПАРЭ праблемаў незалежныя назіральнікі 
лічаць распачаты 16 красавіка ў судзе Цэнтральнага раёну Менску працэс у справе 
моладзевых актывістаў — удзельнікаў зімовай акцыі пратэсту прадпрымальнікаў. Перад 
судом паўсталі 10 чалавек, яшчэ чацьвярых будуць судзіць пазьней, бо яны не пасьпелі 
азнаёміцца з матэрыяламі справы. Паводле колькасьці фігурантаў журналісты ўжо назвалі 
справу "Працэсам 14-ці".

Маладых людзей вінавацяць паводле крымінальнага артыкулу аб масавых беспарадках. 
Гаворка ідзе пра падзеі 10 студзеня, калі блізу пяці тысяч прадпрымальнікаў на знак 
пратэсту супраць дыскрымінацыйных у дачыненьні да дробнага бізнэсу прэзыдэнцкіх 
указаў перакрылі сталічны праспэкт Незалежнасьці.

Некаторыя назіральнікі мяркуюць, што ў выніку "Працэсу 14-ці" сьпіс палітычных 
зьняволеных можа папоўніцца і што гэтыя асобы могуць стаць своеасаблівым "жывым 
таварам" падчас чарговага палітычнага торгу з Захадам, які найперш патрабуе менавіта 
вызваленьня вязьняў сумленьня ды спыненьня палітычных рэпрэсіяў.

На думку аналітыкаў, ня выключана, што ўзмацненьне ціску з боку Расеі змусіць 
Аляксандра Лукашэнку распачаць новы тур гульняў у дыялёг з Захадам. Аднак, 
прагназуюць экспэрты, гэтыя палітычныя манэўры болей імаверныя ўвосень ці на пачатку 

зімы, калі можна чакаць абвастрэньня стасункаў з Масквой на тле перамоваў пра новы 
кантракт на пастаўкі газу ў 2009 годзе.

Між тым адным з тэстаў для беларускіх уладаў стане традыцыйная акцыя апазыцыі 
"Чарнобыльскі шлях", прызначаная на 26 красавіка і прымеркаваная да чарговых угодкаў 
аварыі на Чарнобыльскай АЭС. Сёлета акцыя мае адбыцца пад лёзунгамі пратэсту супраць 
прынятага кіраўніцтвам краіны без абмеркаваньня з грамадзкасьцю рашэньня аб пабудове 
АЭС. Папярэдняя масавая акцыя апазыцыі ў сталіцы 25 сакавіка была жорстка разагнаная 
спэцназам, а дзясяткі ўдзельнікаў пакараныя штрафамі і арыштамі.

ПАЛІТЫКА

А. Мэркель пра падтрымку для 
беларускай дэмакратыі 

„Эўропа павінна падтрымаць тых, 
хто ў Беларусі змагаецца за 
дэмакратыю, і тых, хто знаходзіцца ў 
беларускіх турмах па палітычных 
матывах”, – заявіла фэдэральны 
канцлер Нямеччыны Ангела 
Мэркель на веснавой сэсіі ПАРЭ.

А. Мэркель падкрэсьліла, што гаворыць ад 
імя сваёй партыі — Хрысьціянска-
дэмакратычнага зьвязу. 

Канцлер Нямеччыны лічыць, што 
дапамагчы беларускім палітвязьням 
можна шляхам «распаўсюджваньня 
інфармацыі пра тых, хто знаходзіцца ў 
беларускіх турмах па палітычных матывах, 
каб яны ня думалі, што на іх забыліся».

А. Мэркель выказала меркаваньне, што 
спробы вярнуць Беларусь у 
дэмакратычную супольнасьць краінаў 
Эўропы «завершацца посьпехам».

АФІЦЫЙНА

Рэакцыя МЗС Беларусі на 
крытыку ПАРЭ 

На прыняцьцё крытычнай 
рэзалюцыі камісіі па СМІ ПАРЭ 
афіцыйна зрэагавала Міністэрства 
замежных спраў Беларусі. Прэс-
сакратар МЗС Андрэй Папоў заявіў, 
што „практыка прыняцьця 
адмоўных рэзалюцыяў ПАРЭ ў 
дачыненьні да Беларусі зьяўляецца 

контрпрадуктыўнай і ня мае 
пэрспэктываў”.

Андрэй Папоў падкрэсьліў, што не 
зьдзівіўся прыняцьцю падобнай 
рэзалюцыі, паколькі цягам апошніх гадоў 
у ПАРЭ склалася тэндэнцыя да прыняцьця 
дакумэнтаў, якія асуджаюць Беларусь. „На 
жаль, пакуль ПАРЭ на беларускую тэму 
кіруецца інэрцыяй мінулага”, – дадаў 
Папоў. Ён зьвярнуў увагу на тое, што 
рэзалюцыю падтрымалі 56 з 300 
эўрадэпутатаў.

У заяве МЗС падкрэсьлівае 
суб’ектыўнасьць пазыцыі дакладчыка 
ПАРЭ па юрыдычныx пытаньняx Хрыстаса 
Пургурыдэса, які, на думку Папова, 
„кіруецца не пазыцыяй разьвіцьця 
дыялёгу Беларусі з Радай Эўропы, а сваімі 
палітычнымі амбіцыямі”.

Нагадаем, днямі Хрыстас Пургурыдэс 
падрыхтаваў крытычны даклад на тэму 
працы судовай сыстэмы ў Беларусі.

АПАЗЫЦЫЯ

"Працэс 14-ці” 

У Цэнтральным судзе Менску 16 
красавіка распачаўся судовы 
"Працэс 14-ці”. На лаве падсудных 
апынуліся моладзевыя актывісты, 
якія абвінавачваюцца ва ўдзеле ў 
масавых беспарадках 10 студзеня ў 
беларускай сталіцы. Нагадаем, што ў 
той дзень у Менску адбылася 
несанкцыянаваная дэманстрацыя 
прадпрымальнікаў. 

Адносна Антона Койпіша, Міхаіла 
Крывава, Тацяны Цішкевіч, Андрэя Кіма, 
Міхаіла Пашкевіча, Аляксея Бондара, 

Уладзімера Сяргеева, Арцёма Дубскага, 
Алеся Стральцова, Алеся Чарнышова былі 
ўзбуджаныя крымінальныя справы, ім 
пагражае нават да 6 гадоў зьняволеньня. 
Аніводзін з абвінавачаных сваёй віны не 
прызнае. 

ЭКАНОМІКА

У Беларусі пачынаецца 
сапраўдная прыватызацыя 

Аляксандар Лукашэнка выдаў дэкрэт 
№ 7, які ўносіць зьмены ў дэкрэт № 3 
„Пра разьдзяржаўленьне і 
прыватызацыю дзяржаўнай 
маёмасьці ў Рэспубліцы Беларусь”. 

Згодна з дакумэнтам, прыватызацыя 
аб’ектаў дзяржаўнай уласнасьці будзе 
адбывацца на падставе трохгадовых 
плянаў, зацьверджаных кіраўніцтвам 
краіны і мясцовымі Саветамі дэпутатаў.

Продаж акцыяў адкрытых акцыянэрных 
таварыстваў, утвораных у працэсе 
прыватызацыі, будзе адбывацца шляхам 
конкурсаў і аўкцыёнаў.

Акрамя таго, дзяржава адмаўляецца ад 
права на акцыі ва ўстаноўчых фондах 
камэрцыйных арганізацыяў, што ўзніклі ў 
выніку прыватызацыі.

Адмена абмежаваньняў на абарот акцыяў 
будзе праводзіцца ў тры этапы.

На трэцім этапе, які пачнецца зь 1 студзеня 
2011 г., усе абмежаваньні будуць цалкам 
адмененыя – паведамляе прэс-служба 
прэзыдэнта Беларусі. 

ГРАМАДЗТВА

Ці будзе ў Дружным завод 
гербіцыдаў? 

Пытаньне будаўніцтва хімічнага 
заводу ў мястэчку „Дружнае” 
Пухавіцкага раёну будзе вырашаць 
урад краіны. Жыхары пасёлку, якія 
выступілі з пратэстам супраць 
пабудовы ў іх мясцовасьці заводу 
такога тыпу, атрымалі адказ зь 

Міністэрства аховы здароўя, 
паведамляе БелТА. 

Галоўны дзяржаўны санітарны лекар 
Валянціна Качан заявіла, што жыхары 
Дружнага не кіруюцца ў гэтай справе 
розумам, але эмоцыямі, якія штучна 
падаграюць „тыя, хто выказвае 
местачковыя інтарэсы”. Валянціна Качан 
зазначыла, што будова мае вельмі вялікае 
значэньне з увагі на замежныя інвэстыцыі, 
стварэньне новых месцаў працы ды 
пэрспэктывы разьвіцьця цэлага раёну.

У сваю чаргу жыхароў Пухавіцкага раёну 
цікавіць экалягічнае пытаньне й уплыў 
працы заводу гербіцыдаў на іх здароўе. У 
сваім адказе Валянціна Качан 
падкрэсьліла, што гэта няслушныя 
прэтэнзіі, паколькі пры будаўніцтве заводу 
будуць улічаныя ўсе патрабаваньні 
экалягічнай бясьпекі.

КУЛЬТУРА

Музэй Б. Кіта ў Наваградку 

У Наваградку будзе створаны музэй 
вядомага навукоўца беларускага 
паходжаньня Барыса Кіта. Барыс Кіт 
зьяўляецца заслужаным навукоўцам 
у Злучаных Штатах Амэрыкі. Ён 
удзельнічаў у падрыхтоўцы 
амэрыканскіх касьмічных і ракетных 
сыстэмаў. 

Дзейнасьць музэю запачаткавалі 
пісьменьніцы Вольга Іпатава й Лідзія 
Савік. Музэй будзе адчынены ў 
Наваградку, у будынку былой беларускай 
гімназіі, дзе навучаўся навуковец. Барыс 
Кіт зьяўляецца ганаровым жыхаром 
Наваградку.

У музэі будуць зьмешчаныя экспанаты 
Наваградзкага гісторыка-краязнаўчага 
музэю. Гэта блізу 600 экспанатаў, 
перададзеных самім Кітом. У новым музэі 
вырашана пашырыць экспазыцыю й 
зьвесткі пра кола сяброў ды 
аднаклясьнікаў навукоўца.

Сёлета Барыс Кіт адзначыў свае 98-я 
народзіны. Зараз ён жыве ў Нямеччыне.

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

